“SIES MARTIRES MGA BAYANING PANDAKENYO”
Sa kauna-unahang pagkakataon, ang bagong pamunuan ng Samahang Sining at Kultura ng Pilipinas local ng Pandacan, na siyang grupo na nangangasiwa ng ilang taong matagumpay na Buling-buling ay gugunitain sa kauna-unahang pagkakataon ang araw ng kabayanihan ng kinikilalang Sies Martirez ng Pandacan.

Marahil ay bago sa pandinig ng nakararami ang mga ngalan nina Severo Catol, Angel Bulong, Felipe Blanco, Lazaro Eduardo, Catalino Manuel at Lorenzo de la Paz, na may kalyeng ipinangalan sa may dakong Beata, alang-alang sa kanyang kabayanihan; Gayunman sila ay mga tunay na Pandakenyong bayani, noon pang 1896, sa pagsisimula ng himagsikan.

“Nang maganap ang Unang sigaw sa Balintawak sa pamumuno nina Andres Bonifacio at Emilio Jacinto, nakarating agad ang balitang ito sa mga Katipunero sa Pandacan, kaya’t napagkaisahan nila na sa hatinggabi ng Agosto 29, ay bihagin ang mga guwardia ng Tribunal (Simbahan) upang mapalaya ang mga bihag na mga katipunero.” Kaya bago pa man naganap ang mga tagumpay nina Andres Bonifacio at Aguinaldo, ay naganap na sa Pandacan ang unang tagumpay ng katipunan nang masakop ng mga katipunerong Pandakenyo ang Tribunal at mapalaya ang mga bihag.

Gayunman, ito ay sa sandaling panahon lamang, pagka’t ang kura paroko noong mga panahong iyon ay nagkaroon ng pagkakataong umakyat sa kampanaryo at matawag ang pansin ng mga sundalong kastila na nasa kabila ng ilog. Nagkaroon ng mga pagpapalitan ng putok hanggang ang mga katipunero kasama ang mga napalayang bihag ay makatakas sakay ng bangkang papuntang Sta Mesa at San Juan.

Sa kasamaang-palad 6 sa mga lumilikas na katipunerong Pandakenyo ang nadakip ng mga guwardia sibil. Sila’y tinalian sa kanilang mga kamay at kinaladkad sa daan. 

Ika 30 ng Agosto 1896, dinala sa Pulburista Nagtahan ang 6 na katipunero at doo’y pinagbabaril. Ang pag-aalay ngbuhay ng 6 na katipunerong Pandakenyo ay kinilala at natala sa kasaysayan. Kung ang Cavite ay may Trese Martires, ang Pandacan naman ay may Sies Martires. Mga tunay na Pandakenyong taglay sa kanilang pagkatao ang dangal na bumuo sa karangalang tinatamo ng ating bayang Pandacan.

PIGING NG MGA DAKILA   

At sa gayong pagnanais ng pamunuan ng Samahang Sining at Kultura ng Pilipinas o SSKPIL na mapanatili ang gayong muwang hindi lamang sa mga taga-Pandacan kundi sa lahat ng Pilipino.

Kaya’t kasabay ng paggunita ng buong bansa sa Araw ng mga Bayani sa ika 30 ng Mayo, idaraos ang malaking paggunita sa Sies Martires sa Pulburista Nagtahan ang ngayong BGY 830 sa ilalim ng Nagtahan. Isasadula ng Teatro Balagtas ang mga tagpo na siyang humantong sa kabayanihan ng 6 na Martir ng Pandacan.
Ang mga pagtatanghal mula sa KAISAHAN NG LAHI DANCE ENSEMBLE, Carlos P. Garcia Highschool, St. Joseph School at marami pang iba ang inihanda upang bigyang kulay at maalab na paggunita ang Gabing ito.

Kasabay nito, isang piging din ang idaraos sa di kalayuang lugar. Ang PIGING NG MGA DAKILA, isang salo-salo sa gilid na parke ng ilog pasig (linear park) na kung saan masasariwa ang kinagisnang bayan ng Pandacan, na minsang binansagang munting venesya, ay may kaukulang ticket ang kinakailangan upang makabahagi sa pagtitipon. Ang pagsasalo-salong ito ay kinapapalooban ng proyektong makapag-ipon ng paunang pondo ang SSKPIL upang matugunan ang mga paggunita sa Pandacan lalong lalo na sa mga bayaning lokal. Dag-dag pa riyan ay ang nalalapit na Pagdiriwang ng ika 300 daang taong Araw ng Pandacan sa taong 2012.

Kaya’t ang lahat ay inaanyayahan naming manuod at makibahagi sa paggunitang ito ng bayan ng Pandacan para sa kabayanihan ng Sies Martires at ng mga Bayani di lamang ng Pandacan kundi ng buong bansa. 

Ang Ticket para sa Piging ng mga Dakila ay nagkakahalaga ng 250 piso.

Sa mga nagnanais na dumalo at makibahagi, mangyaring makipag-ugnayan lamang pos a Cel no 0920-6093096 o di kaya’y sa e-mail address sligoman01@yahoo.com.

